
«Zarata bera bezain larria da erabateko isiltasuna» 

Bilboko Udalak aginduta, zaratak bizi-kalitatean duen eragina aztertzeko ikerketa egingo dute; Karmele Herranzek zuzenduko du 

iñigo bilbao - BILBO 

Bilbon neurtu egingo dute kaleko zaratak herritarren ongizatean eta bizi-kalitatean duen eragina. Zaraten mapa egiteko balioko du azterketa horrek, eta herritarrek zarataren inguruan dituzten iritziak biltzeko ere bai. Azterketa Labein laborategiari agindu dio Udalak. Labeinek 1.200 inkesta egingo ditu auzorik auzo, azaroa bitartean. Karmele Herranzek zuzenduko du ikerketa, eta Hirigintza eta Ingurumen Sailak abenduan jakinaraziko ditu emaitzak. 

Zeri deitzen diogu zarata? 

Legea bera hartzen badugu oinarri,ez dago ondo zehaztuta zarata zer den, nahiz eta mugatu egiten den zarata zenbat dezibeletik gora den onartezina. Mugatuta dago zaratak gehienez jota zenbatekoa izan behar duen, eta hortik gorakoak kaltegarriak direla esaten zaigu. Muga horiek handiagoak edo txikiagoak izaten dira herrialdearen arabera, baina oraindik ez daukagu arautegi bateratu bat soinua noiz den soinu eta noiz zarata zehatz-mehatz bereizteko. Gurean, orokorrean, zaratatzat hartzen dira 65 dezibeletik gorakoak kalean egunez egiten direnak, eta 55tik gorakoak gauez. Hainbat Udaletan hortik gorakoak galarazita daude, eta neurriak hartzen dituzte. Aditu askorentzat, hala ere, 55 dezibeletik gorakoak egunez ere kaltegarriak lirateke. Baina herritarren iritzia kontuan hartuz gero, edozein doinu deseroso edo desatsegin litzateke zarata. Ohetik entzuten dugun 30 dezibeleko tanta-jarioa jasanezina egiten zaigun bezala, kontzertu baten gaudela gustua hartzen diogu 100 dezibeletik gorako musikari. 

Legea egiterakoan kontuan izan behar dira herritarren iritziak? 

Nire ustez, bai. Kontua da arauak egiterakoan orekak bilatu behar izaten direla, eta hor batez bestekoak neurtzen direla. Europako Batasunean aintzat hartzen da irizpide hori, baina ez norbanakoaren iritziak baizik eta taldeka adierazitakoak. 

Zarata kutsadura den moduan, erabateko isiltasuna ez da kaltegarria? 

Zarata bera bezain larria litzateke isiltasun oso-osoa, bai. Hori argi daukagu. Baina pentsatzen dugu guztion bizitokia nolakoa izan behar duen zehazterakoan, zarata ere kontuan hartu behar dela. Egia da txioka dabiltzan txoriek ez diotela inori enbarazu egiten, edo azokan izaten den iskanbila eroso egiten zaigula. Zergatik? Zentzuzkoak egiten zaizkigulako. Gauza ez da isiltasun osoan bizi nahi dugula, erosoa zaigun ingurunean baizik. 

Zarata ez al da zenbaitetan aitzakia izaten aisia mugatzeko? 

Aisia mugatu den lekuetan, lekuko auzokoek hala eskatu izan dutelako gertatu da. Ez dezagun hori ahaztu. Aisialdi joera horiek kalean gertatzen direnean, traba egiten diete askotan etxean lasai daudenei. Inon aisialdiaren kontrako neurriak hartzen direnean, bizilagunek beraiek eskatuta hartzen dira, ez zaielako lo egiten edo atseden hartzen uzten. Ez da agintekeriagatik izaten. Iruditzen zait, zaila den arren, oreka bilatu beharra dagoela aisia eta atsedenaren artean. 

Trafikoaren edo hegazkinen hegaldien inguruan oreka bilatzerik badago? 

Neurriak har daitezke. Ez erabatekoak, noski, baina bai nolabait ere zarata maila horiek leunduko dituztenak. Argi izan dezagun zaratarekin ez dugula bat-batean amaituko. Hori ezinezkoa izango da. Baina abiadura moteldu daiteke hirigunearen barruan, asfaltoa alda daiteke, gidatzeko ohiturak alda ditzakegu... Zarata guk geuk eragiten baitugu: aisialdian gabiltzanean, autoa hartzen dugunean edo eta auskalo zertan gabiltzanean. Zarata herritarrok eragiten dugu, eta soinu hori guztia zarata dela esaten dugu, guretzat, herritarrontzat, izaten delako desatsegina. 

Europako Batasunetik agindu diren araudiek zein neurritan baldintzatuko dituzte zarataren gainean egin beharrekoak? 

Europako Batasunak 2002. urtean kaleratu zuen arteztaraua ekintza gida bat da, ezer baino gehiago. Oso gainetik zehazten ditu gauzak. Egutegi bat finkatu du, hori bai, administrazioek dituzten eskumen eremuetan zarata mapak egin ditzaten, eta mapak egiteko erabili beharreko metodologiak zehazteko. Baina hortik kanpo ez du muga zehatzik agintzen. Arteztarauan Zarata Legeak egiteko agintzen zaie herrialde kideei, eta bakoitzak arteztarauan esaten direnak lekuan lekuko legediaren arabera moldatu beharko ditu. Europak bidea zehaztu du, eta herrialde bakoitzari dagokio orain bidean baimenduko duen gehienezko abiadura erabakitzea. 

